
ዕለት ሕታምናይ ሓበሬታ ወረቐት ሕማምምክልኻል ንዝደልዩ ሰባት

ሕማም ድፍተርያ እንታይ እዩ፧ 

ዲፍተርያ ዝመሓላለፍን ክሳብ ሞት ከብጽሕ ዝኽእልን ሕማም እዩ። ጠንቂ 

እቲ ሕማም ዲፍተርያ ዝብሃል ባክተርያ እዩ። እቲ ባክተርያ ንቆርበትን  ኣብ 

ውሽጢ አፍንጫን አፍን ንዘሎ ልስሉስ ቆርበትን (Schleimhäute) 

የጥቅዕ። እቶም ባክተርያ አብ መላእ ኣካላት ዝዝርጋሕ ሓደገኛ መርዚ 

ይሰርሑ። እቲ መርዚ ድማ ንዝተፈላለዩ ውሽጣዊ ኣካላት ነብሲ ክጎድእ 

ይኽእል። ሓደ ሰብ ኣንጻር ዲፍተርያ እንተዘይተኸቲቡን ብግቡእ 

እንተዘይተሓኪሙን ከቢድ ሕማም ንኸጋጥሞ ዘሎ ተኽእሎ ኣዝዩ ልዑል 

እዩ።  

ምልክታት ሕማም ዲፍተርያ እንታይ እዮም፧  

በቲ ሕማም ምስ ተለኽፍካ፡ ምልክትታት እቲ ሕማም ኣብ 2 ክሳብ 5 

መዓልታት ይርአ (እቲ ምልክታት ክሳብ 10 መዓልታት ክጸንሕ ይኽእል 

እዩ)። ምልክታት እቲ ሕማም፡  ከከም ዝተለኸፍካሉ ኣካላት ናይ ነብስኻ 

ክፈላለ ይኽእል።  

 ናይ መጀመርያ ምልክት መብዛሕትኡ ግዚ ቃንዛ ጉሮሮ፡ ምጥፋእ 

ሸውሃት መግብን ትሑት ረስንን እዮም ።  

 ኣብ አፍንጫ፡ አብ ጉሮሮን ወይ ውን ኣብ ጉርጉማን ንምውሓጥን 

ንምስትንፋስን ዘሸግር ረኽሲ ይገብር።  

ኣብ ክልቲኡ ወገን ናይ ክሳድ ዝርከቡ ጽክታትን ኣብ ክሳድ ዝርከቡ 

ክፋል ኣካላትን ክሓብጡ ይኽእሉ።  

እቲ ሕማም ኣዝዩ ከቢድ ምስዝኸውን ትቦታት ስርዓተ ትንፋስ ምሉእ 

ብምሉእ ክዕጸውን ክሳብ ሰብ ከተንፍሰሉ ዘይክእል ደረጃ ክበጽሕ 

ይኽእል።  

 እቲ ባክተርያ ዲፍተርያ ኣብ ቆርበት ዘሎ ኹፉት ቁስሊ እንተ ኣትዩ፡ 

ከቢድ ሙግሊ ዘለዎ ቁስሊ ከስዕብ ይኽእል። እዚ ብፍላይ ኣብ ኣእጋር 

የጋጥም።  

 እቲ መርዚ ዲፍተርያ ንዝተፈላለዩ ውሸጣዊ ኣካላት ይጎድእ። ንኣብነት 

ንመትንታት ነርቭና የልምሶ። ከምዚ ዓይነት ጉድኣት ንዘልኣለም 

ይጸንሕ (ክትሕከሞ ውን ኣይትኽእልን)።   

ዲፍተርያ ብኸመይ መንገዲ ይመሓላለፍ፧  

ዲፍተርያ ብቐረባ ርክብ ምስ ሰባት ይመሓላለፍ። ብፍላይ ብመንገዲ 

ሕንጥሸው ክትብል ከለኻን ክትስዕልን ክትዛረብን ከለኻን ዝወጽእ ፈሳስን 

ነጥብታትን ይመሓላለፍ። ወይ ውን ካብ ኣፍንጫን ኣፍን ናይ ሓደ 

ብዲፍተርያ ዝሓመመ ሰብ  ምስዝወጹ ፈሳሲታት ብቀጥታ ርክብ 

ብምግባር ክመሓላለፍ ይኽእል። ንኣብነት ብምስዕዓም፡ ሕሙም 

ዝተጠቐመሉ ቢክየርን ማንካን ፋርኬታን ወዘተን ብምጥብቃም። 

ከምኡውን ብዲፍተርያ ምስ ዝተለኽፈ ቁስልን መግልን ምትንኻፍ 

ምስዝህሉ፡ ሕማም ክተሓላለፍ ይኽእል።  

ምልክታት ሕማም ዘይብሎም ሰባት ውን ሕማም ዲፍተርያ ከመሓላልፉ 

ይኽእሉ።  

 

ሕማም ዲፍተርያ ብኸመይ ክከላኸል ይኽእል፧ 

ካብ ዲፍተርያ ክከላኸለልና ዝኽእል ኣዝዩ ወጽኢታዊ ዝኾነ ክታበት አሎ 

(ኣብ ካልኣይ ገጽ ዘሎ ሓበሬታ ተመልከት)።   

እስኹም (ወይ ውላድኩም) ብውሑዱ 3 ክታበት ኣንጻር ዲፍተርያ 

ከምዝተኸተብኩምን ምዓስ ከምዝተኸተብኩምን ትፈልጡ ዶ፧ 

ዘይትፈልጡ እንተ ዄንኩም ወይ ርግጸኛ ምስዘይትኾኑ ሕጂ ክትክተቡ 

ኣዝዩ ኣገዳሲ እዩ።.ካብ ክኢላ ጥዕና ምኽሪ ርኸቡ። 

ነመጀመርያ ግዜ ምልክታት ሕማም ምስ እትርእዩ፡ ሽዑ ንሽዑ ነቶም 

ሰራሕተኛታት ናይቲ ዘለኹሞ ቦታ ወይ ነቶም ተቐቢሎምኹም ዘለዉ 

ሰባት ሓብርዎም። ከምዚ ብምግባር ኣብ እዋኑ ክትሕከሙ ትኽእሉ።   

ኣገዳሲ፥ ንስኹም (ወይ ውላድኩም) ዝሓመምኩም ኮይኑ ይስምዓኩም 

ዶ፧ መድሃኒት፡ ክታበት ወይ ጥዕናዊ ምኽሪ የድልየኩም ዶ፧ ርክብ ምስ 

ክኢላ ጥዕና ንኽትገብሩ ምስትደልዩ፡ ንሰራሕተኛ ናይ ትነብሩሉ ቦታ ወይ 

ነቶም ተቐቢሎምኹም ዘለዉ ሰባት ንኽሕግዝኹም ንኽትውከስዎም 

ድሕር ኣይትበሉ።   

ሕማም ዲፍተርያ ኣለና ኢልኩም ምስ ትጥርጥሩ እንታይ ክትገብሩ 

ትኽእሉ፧  

እስኹም (ወይ ውላድኩም) ምልክታት ሕማም ዲፍተርያ እንተለኩም 

(ላዕሊ ርኣዩ) ቀልጢፍኩም ንሰራሕተኛ ናይ ትነብሩሉ ቦታ ወይ ነቶም 

ተቐቢሎምኹም ዘለዉ ሰባት ሓብሩ። ማስክ ግበሩ ከምኡውን ርክብ ካብ 

ስድራኹም ወጻኢ ምስ ዝኾኑ ሰባት ኣይትግበሩ። ብኸምዚ መንገዲ 

ንኻልኦት ሰባት ካብ ሕማም ትከላኸሉሎም።  

ብቑልጡፍ ጥዕናዊ መርመራ ክትገብሩን ክትሕከሙን ኣዝዩ ኣገዳሲ እዩ።  

ሕማም ዲፍተርያ ምስ ዘልዎ ሰብ ርክብ ምስ ዝህልወኩም እንታይ 

ትገብሩ፧  

እስኹም (ወይ ውላድኩም) ሕማም ዲፍተርያ ምስ ዘልዎ ሰብ ርክብ 

ጌርኩም እንተኔርኩም፡ እቶም ሰራሕተኛ ክሕብርኹም እዮም። እስኹም 

(ወይ ውላድኩም) ንኸይትሓሙን ንኻልኦት ካብ ሕማም 

ንኽትከላኸሉሎምን፡ ብኣንቲባዮቲክ (ጸረ ረኽሲ መድሃኒት) ክትሕከሙ 

ኢኹም።   

 ምልክታት ሕማም ዲፍተርያ (ላዕሊ ርኣዩ) ምስዝጅምረኩም፡ 

 ቀልጢፍኩም ንሰራሕተኛ ናይ ትነብሩሉ ቦታ ክትሕብሩን ማስክ 

ክትገብሩን ይግባእ፡ 

 ከምኡውን ብዝተኻእለ መጠን ቀረባ ርክብ ምስ ሰባት ኣይትግበሩ።  

ዲፍተርያ 

ንነብስኹምን ንኻልኦት ሰባትን ካብ ሕማም ዲፍተርያ ክትከላኸሉ ምእንታን ንዲፍተርያ ዝምልከት ሐበሬታ አብዚ ትረኽቡ።  

ሕማም ዲፍተርያ አብዚ ዘልናዮ እዋን ከማን ከቢድ ብባክተርያ ዝመሓላለፍ ሞት ከስዕብ ዝኽእል ሕማም እዩ።  

አብ ሓተትቲ ዑቕባ ዝነብሩሉ ቦታ (Asylzentrum) ምስ ሕማም ዲፍተርያ ዝሓዞ ሰብ ክትራኸቡ ትኽእሉ ኢኹም።  ምናልባት ውን አብ መገሻኹም 

ከይፈለጥኩም ምስ ሕማም ዲፍተርያ ዘለዎ ሰብ ተራኺብኩም ክትኮኑ ትኽእሉ።  



ሓበሬታ ብዛዕባ ክታበት ዲፍተርያ 

ኩሉ ሰብ ኣንጻር ሕማም ዲፍተርያ ክኽተብ ይግባእ።  

አንጻር ሕማም ዲፍተርያ ገና ዘይተኸተብኩም እንተ ዄንኩም ወይ 

ከምዝተኸተብኩም ርግጸኛ ምስዘይትኾኑ ካብ ክኢላ ጥዕና ምኽሪ 

ርኸቡ። እቲ ክታበት ኣንጻር ሕማም ዲፍተርያ ምስ ክታበት ኣንጻር 

ሕማም ቴታኑስን ፖልዮን ይውሃብ (ሰለስቲኡ ብሓደ መርፍእ)። 

መሰረታዊ ክታበት  

ሓደ ሰብ ዘይተኸትበ እንተኾይኑ ወይ ከምዝተኸትበ ዘይፈልጥ 

እንተኾይኑ፡ ምሉእ ብምሉእ ካብ ሕማም ንምክልኻል ሰለስተ ግዜ 

ክኽተብ ኣለዎ። ኣብ ክልተ ወርሒ ድሕሪ እታ ቀዳመይቲ ክታበት ካልኣይ 

ግዜ ምኽታብ ይግባእ። እታ ሳልሰይቲ ክታበት ድማ እንደገና ድሕሪ 

ሽድሽተ ወርሒ። ተወሳኺ ክታበት ምስትደልዩ እሞ ክኣ ንኽትክተቡ ቆጸራ 

ምስዘይህልወኩም ነቶም ሰራሕተኛ ትነብሩሉ ቦታ ወይ ነቶም 

ተቐቢሎምኹም ዘለዉ ሰባት ባዕልኹም ሓብርዎም።  

መሐደሲ ክታበታት (መጠናኸሪ)  

ዓቕሚ ምክልኻል ናይቲ ክታበት ደጊምካ ንኽተመሓይሾን ንኽተናውሖን፡ 

ከከም ዕድመ ሰብ ኣብ ነፍስ ወከፍ 10 ክሳብ 20 ዓመታት ነቲ ክታበት 

ዘጠናኽሮን ወይ ዘሐድሶን ተወሳኺ ክታበት የድሊ። ምስ ዝሓመመ ሰብ 

ርክብ ምስትገብር እውን ኣቐዲምካ ክትክተብ የድሊ ይኸውን።  

ክርኣዩ ዝኽእሉ ዘይድለዩ ሳዕቤናት ክታበት   

ድሕሪ ዝኾነ ክታበት ዘይድለዩ ሳዕቤናት ከጋጥሙ ይኽእሉ።  

ድሕሪ ክታበት እዞም ዝስዕቡ ፈኮስቲ ዘይድለዩ ሳዕቤናት ብብዝሒ 

ይርኣዩ፥  

 ቃንዛ፡ ነድርን ሕበጥን ኣብ ዝተከተብካሉ ቅልጽም ኢድ  

 ድኻም 

 ሕማም ርእሲ 

 ረስኒ 

ከምዚ ዓይነት ምልክታት ኣካልና፡ ምክልኻል ኣንጻር እቲ ሕማም 

የማዕብል ከምዘሎ የርኢዩና። እዞም ዘይተደልዩ ሳዕቤናት ከም ግቡኡ 

ፈኮስትን ድሕሪ ሓጺር እዋን ዝጠፍኡን እዮም።  

ኣዝዩ ሳሕቲ ድሕሪ ክታበት ሓደ ከቢድ ቁጥዐ ኣካል ከጋጥም ይኽእል። 

ስለዝኾነ ኣብ እዋን ክታበት ኩልጊዜ ሓደ ፍሉይ ስልጠና ዝወሰደን 

ብኻልኦት ክኢላታት ጥዕና ክትትል ዝግበረሉን፡ ብዓል ሞያ ጥዕና ኣሎ።  


